
Hortzetako txantxarrak 

Txantxarren eragina nabarmen murriztu den arren, oraindik ere arazoa da osasun publikoan 

Jabier Agirre 

Hortzetako txantxarra gaitz infekziosoa da, hortzetako plakaren parte diren mikroorganismoek sortutako azidoen eraginez gertatzen den infekzioa hain zuzen ere. Hortz-haginetako ehun gogorrak suntsitu egiten dira azido horien eraginez, eta hortzetan benetako zuloak osatzen dira. 

Jende gehienak ez daki zeintzuk diren txantxarra eragiten duten arrazoiak. Guraso garenok sarritan abisatzen diegu gure seme-alabei gozo gehiegi jateak edota hortz-haginak behar bezala ez garbitzeak dakartzan arriskuei buruz, baina txantxar baten atzean asko eta diferenteak dira kalte horretan parte hartu duten faktoreak. Badira txantxar bat sortzeko ezinbestean beti presente egon behar duten faktoreak: mikroorganismoak, karbohidratoak, hortzaren suszeptibilitatea eta denbora faktorea. Izan ere, mikroorganismoek hortz-plakaren gainean karbohidratoak metabolizatzen dituztenean sortzen diren azidoek denbora tarte jakin batean jardun behar dute txantxarra sortuko bada. 

Baina faktore horiez gain, badira ezezagunagoak diren beste batzuk ere, askotan oharkabean bezala pasatzen direnak, baina eragina dutenak: 

ARRAZA. Giza talde batzuetan besteetan baino joera handiagoa dago, agian hortzaren morfologian, mineralizazioan edo dietan egon daitezkeen aldeengatik. 

HERENTZIA. Badira ia sekula txantxarrik izango ez duten pertsonak, eta beste batzuek, aldiz, izateko joera handia dutenak. Eta ezaugarri hori gurasoetatik seme-alabetara transmititzen da. 

DIETA. Eta jan-neurriaren ahalmen kariogenikoa (edo txantxar sortzailea) ebaluatzeko, hainbat puntu hartu behar dira kontuan: 

a) azukre edukia. 

b) janarien sendotasuna. Azukre kopuru berarekin, askoz ere okerragoak dira toffee modukoak edari freskagarriak baino. 

c) zein maiztasunarekin kontsumitzen diren. Zenbat eta maizago, orduan eta denbora luzeagoan egongo da pHa maila baxuan eta azidoen erasoa gogorragoa izango da. 

d) azukreak otorduetan edo otorduen artean hartzen ote diren. Otorduen bitartean listu gehiago jariatzen da, eta horrek babesa ematen du txantxarren aurrean. 

e) faktore babesle batzuk. Gaztak, adibidez, plakaren azidotasuna gutxitzen duela dirudi. 

HORTZEN KONPOSIZIO KIMIKOA. Zenbait elementuk (fluorra da horietako bat) hortzen esmaltea erresistenteagoa egiten dute txantxarraren aurrean. Horregatik da hain garrantzitsua fluorra txantxarren prebentzioan. Edateko ura fluoratzea ere (kontzentrazio jakin batzuetan, noski) oso neurri eraginkorra da. 

HORTZ-HAGINEN MORFOLOGIA. Hortzen jarrera edo posizio desegokiak, hortzak bata bestearen gainean pilatzeak, hortzen arteko tarteak handitzeak, eta halakoek erraztu egiten dute txantxarra agertzea. 

AHOKO HIGIENEA. Higiene egoki batek nabarmen jaisten du pertsona batek txantxarrak izateko duen arriskua. Eta hor sartzen dira eskuilatze teknika ondo erabiltzea, eskuila bera ere egokia izatea, hortzen arteko tarteak garbitzeko zeta erabiltzea, eta abar. 

SISTEMA IMMUNITARIOA. Badira germenen erasoen aurka gorputza babesten duten faktoreak, listuan presente dagoen A immunoglobulina esaterako. 

LISTU-JARIOA. Listuaren kopuruak, kontsistentziak eta konposizioak eragin erabakigarria dute. 

GAIXOTASUN SISTEMIKOAK eta gabezia-egoerak ere lagungarri gertatzen dira txantxarrak sortzeko. 

Nola sortzen da txantxarra? 

Lehen esan dugun bezala, txantxarraren sorreran garrantzi handikoa da denboraren eragina. Bestela esanda, txantxarra sortzeko prozesua hainbat fase edo pausotan gertatzen da. 

Hortz tarteetan atxikita edo harrapatuta geratzen diren janari hondarrek eta ahoan presente dauden mikroorganismoek (gehienbat Streptococcus mutans eta laktobaziloak izaten dira) hortz plaka esaten zaiona sortzen dute. Plaka hori heldu egiten da, eta azidoak sortzen hasten da. Karbohidratoen fermentazio edo hartziduragatik plakaren azidotasuna aldatzen denean, pHak behera egiten du eta esmaltearen azalerako molekulak desmineralizatu, deskaltzifikatu edo desegituratu egiten dira. 

Behin esmalteak kanpoko babes hori galduta, azidoek eraso egiten diote eta 'mantxa edo orban zuria' esaten zaiona sortzen da. Esmalteak distira galtzen du, eta hortzaren azalera zurixka bihurtzen da. Halere, kaltea oraindik itzulgarria da, arrisku faktoreak desagertu edo berriro ere hortza mineralizatzea lortzen delako (fluorraren eraginez batik bat). 

Baina lesioak aurrera jarraitzen badu, hortzean hutsunea edo zuloa sortzen da, eta orduan gertatzen da mikrobioen inbasioa, hortzaren egitura erabat suntsitzen duten azido eta entzimen eraginez. Fase honetan, jadanik, lesioa atzeraezina da, azidoen eta germenen erasoaren eraginez galdutako hortz egiturak ezin direlako berreskuratu, eta tratamendu bakarra oreztapena izango delako (enpastea). 

Zer egin daiteke prebentzio moduan? 

Plaka bakterianoa ezabatzea, fluoruroak erabiltzea eta dieta edo jan-neurria aldatzea dira txantxarraren prebentziorako dauden neurri nagusiak. 

Fluorra modu topikoan emanez, hau da, hortzaren gainean aplikatuz, esmaltearen azaleko geruzan fluor ioiaren kopuru handiak kontzentratzea lortzen dugu. Ioi horrek kaltzioarekin erreakzionatzen duenean esmaltea gogortzea eta desmineralizazioaren kontra jardutea posible da. 

Jan-neurriari dagokionez, hauek dira neurri prebentibo garrantzitsuenak: azukreen kontsumoa gutxitzea, elikagai azukredunei buruzko informazio egokia zabaltzea, sakarosaren ordez beste edulkoratzaile ez hain kariogenikoak erabiltzea, xilitola duten txikleak kontsumitzea eta janari itsaskorrak, hortz-haginetan erraz erantsita geratzen direnak, ahalik eta gutxien ahoratzea. 

Kontuan eduki behar da, dena den, neurri horiek bakarka erabiliz gero ez dela hortzetako txantxarra saihesten. Batera erabili behar dira, txantxarren arriskua pertsona bakoitzaren kasuan ebaluatuz eta, arrisku hori handia edo txikia den, beharrezkoak diren neurri guztiak aplikatuz. 

